
    I

    AUKERAKETA


    Nire gelako lagunek eta nik hainbat urte egin genituen elkarrekin ikastolan. Ikasturtea joan ikasturtea etorri mailaz aldatzen ginen eta maisu-andereñoak ere ez ziren beti berberak izaten, noski, baina gela osatzen genuen hogeita bost neska-mutilok behintzat batera egoten ginen. Txiki-txikitatik ezagutzen genuen elkar eta horrek konfiantza handia ematen zigun, seguru sentitzen ginen. Hala ere, halako batean, bereizi beharra heldu zitzaigun.


    —Badakizue datorren urtean ez zaretela denok batera egongo. Hurrengo mailara heltzerakoan beste geletako haurrekin nahastuko zarete eta, beraz, komeni da taldetxoak egiten has zaiteztela –esan zigun maisuak behin.


    —Taldetxoak? Zertarako?


    —Lagun minenak zaretenak behintzat bate


    ra jarrai dezazuen saiatzeko. Ahal bada!


    —Hori ezinezkoa da! Nik lagun guzti-guztiak maite ditut! –oihu egin nuen berehala.


    —Gezurra! Zuk batez ere Iker maite duzu! Tira, aitor ezazu! –esan zuen Iraitzek eta gainerako lagunek barre egin zuten.


    —Bai, egia da, egia da! –errepikatu zuten denek. Iker eta biok gorri-gorri jarri ginen.


    Arrazoi zuten. Nire ustez Iker gelako mutilik guapoena zen, eta azkarrena, lagunkoiena, barregarriena... Ez nintzen aitortzen ausartzen eta gurasoek gelan ea mutilen bat gustatzen zitzaidan galdetzen zidatenean ere isiltzeko esaten nien, lotsaturik.


    —Irati, ez dut ulertzen zergatik ez duzun horretaz hitz egin nahi. Ezer txarrik al du zure iritziz gelako ederrenak, sinpatikoenak nahiz azkarrenak nor diren esateak? –esan zidan behin baino gehiagotan amak.


    —Txikia nintzenean neska guztiek nahi zuten


    nire nobia izan –esan ohi zuen aitak, irribarrez baina harroxko.


    Lagun batzuek naturaltasun osoz hitz egiten zuten gai honetaz: Anek, esate baterako, Daniel zuela gustuko esaten zuen; Itziarrek Mikel zuen begiko; Ekiñek Josu... Nik, aldiz, ez nuen gai horretaz hitz egin nahi, are gutxiago gurasoekin! Baina Iker nire ondoan zegoenean halako zirrara berezia nabaritzen nuen eta usapal-begiak jartzen zitzaizkidan. Maitasuna ote? Argi nuen, laguntzat inor aukeratu beharra izanez gero Iker hartuko nukeen lehenengo...


    Dena dela, ez nuen gezurrik esan, gelako lagun guztiak maite nituen eta oso gogorra iruditzen zitzaidan batzuk aukeratu eta beste batzuk alde batera utzi beharra izatea. Horregatik, benetako unea heldu arte hobe izango zela horretaz ez pentsatzea erabaki nuen.


    Erabakiak erabaki, ordea, handik aurrera sarritan agertu zitzaidan buruan kezka berria. Bost edo sei lagunik onenen izenekin zerrenda bat idatzi nuen, baina egunetik egunera aldatuz joan zen: egun batean Maiarekin haserretu nintzen txiklerik eman ez zidalako eta, jakina, zerrendatik kendu nuen; beste batean Jon ezabatu nuen, bultza egin zidalako; hurrengoan Garaziri tokatu zitzaion, utzi nion musika-diskoa itzuli ez zidalako... Hori bai, aldaketak aldaketa, zerrenda guztietan lehenbiziko tokian Iker agertzen zen.


    Ikasturtea uste baino arinago joan zen eta, konturatu orduko, azken eskola eguna heldu. Nahiz eta udako oporraldi luzea zain izan, egun hartan triste eta kopetilun egon ginen denok, oso gogorra egiten zitzaigun banandu beharra. Batzuek etsipenari ezin eutsi eta negarrez hasi ziren, zoroki. Azkenean denok kutsatu ginen, hura negar-malkoen isuria!


    —Tira, tira! Pozik egon beharko zenukete,


    datorren ikasturtean beste lagun batzuk ezagutuko dituzue eta, gainera, ez dakit zergatik zaudeten horren kezkaturik, ondo-ondoan egongo zarete-eta denok. Beste geletakoekin ados jarri eta gero aukeratu dituzuen taldeak errespetatzen ahaleginduko gara, nahiz eta batzuetan zaila izango den... –esan zuen maisuak baikortasuna eman nahirik.


    —Baina urte asko egin ditugu elkarrekin eta gaur azken eguna da... –esan nuen, hitz-totelka.


    —Oker zaude, neska!


    —Zer?


    —Sorpresa bat dut zuentzat!


    —...?


    —Elkar horrenbeste maite duzuenez datorren astean ere elkarrekin egongo zarete! –bota zuen maisuak hitzetik hortzera.


    —Txantxetan ari zara? –galdetu zion Markelek.


    —Ez horixe, ez nago txantxetan, zuen gura


    soekin hitz egin dut eta toki izugarri batera joateko baiezkoa eman didate. Hainbat abentura izateko aukera izango duzue...


    —Toki ‘izugarri’ batera? Nora?


    —Ezetz asmatu!


    —Badakit, Hollywoodera joango gara hango artistekin egon eta haien abenturatxoen berri izateko. Gero Kaliforniako hondartzetan bainatuko gara... –esan zuen jende famatuaren kontuak oso atsegin zituen Arrosak.


    —Zu bai artista gauzak asmatzen! –erantzun zion maisuak.


    —Badakit, esku-pilotako finala ikustera joango gara! Erregetegik oraindik abenturarako gogo izugarria duela adierazi du –hots egin zuen Hegoi pilotazale porrokatuak.


    —Burua beharrean pilota duzula dirudi, beti frontoia gogoan! –erantzun maisuak.

    —Nire ustez Oxfordeko Unibertsitatea toki izugarria da, baita Cambridgekoa ere. Nire kalkuluen arabera beharbada oraindik ez gaude guztiz prest hara joateko, baina abentura handia izango litzateke. Horietako batera joango gara gehiago ikastera? –galdetu zuen Beñatek pozik (zientziak-eta oso atsegin zituenez Pitagoras esaten genion).


    —Hara bestea, beti zenbaki eta kalkuluz betea! –oihu egin zuen Batirtzek zirika.


    —Ez duzue asmatu! Kanpamentu batera joango gara denok, esan didatenez izugarria den kanpamentu batera! –azaldu zuen maisuak gure jakingurari bukaera emanez.


    —Kanpamentu batera? Non dago?


    —Ez dakit, berria omen da, A&M du izena. Badakizue, orain modan dago abenturazko kirola eta ekintzak egitea eta lehengo egunean gelako guztiontzat gonbidapena bidali zidaten, publizitatea egiteko-edo.


    —Gainera dohainik! Hau bai mauka!


    —Joateko bidaia bera ere hasiera-hasieratik abentura izango dela ziurtatu didate.


    —Gora maisua! –oihu egin nuen pozarren. Oporretan kanpamentu batean elkarrekin egoteak zoragarria izan behar zuen.


    —Gora! –errepikatu zuten lagunek batera.

    II

    ABENTURA & MENTURA


    Asteburua ezin luzeagoa egin zitzaidan. Oporretan geunden jadanik eta horregatik oso pozik eta lasai nengoen, arindu ederra hartuta. Egunero-egunero etxerako lanak egin beharrak dakarren zama aldetik kendu nuen (hori bai, udako lanak egin beharko nituen, baina patxadaz) eta etorkizun hurbila xarmaz eta kilikaz beterik agertzen zitzaidan.


    Hasteko, udan hiria uzten dugu eta baserrira joaten gara. Gurasoek lan egin behar dute eta, bitartean, neba eta biok amamak zaintzen gaitu. Pozik bizi naiz hirian baina bero egiten duenean baserrian egon nahiago dut, giroa freskotxoagoa da eta han jolasteko zelai zabala daukagunez libreago sentitzen naiz. Arratsaldeetan batzuetan hondartzara joaten gara, beste batzuetan mendira txangoak egitera, lagunekin tokiren batean bildu eta elkarrekin sagardotegiren batean afaltzen dugu... Gainera, urtero bidaiaren bat egiten dugu eta orduko hartan Italiara joateko asmoa genuen. Beraz, oporrei zuku oparoa aterako nielakoan nengoen.


    Dena dela, esan dudanez, asteburuari luze iritzi nion, oso urduri nengoelako. Beste behin ere kanpamentu batean izan nintzen, baina ez lagunekin eta, gainera, ingelesa ikasteko izan zen. Oraingo honetan, berriz, gelako neska-mutil guztiok elkarrekin egongo ginen oso berezia omen zen toki batean eta ikasi beharrik izan gabe. Pentsatzen hasten nintzenean nire bihotzak ezin bizkorrago taupa egiten zuen, kitzikaturik.


    —Eta maisuak ez dizue esan kanpamentua non dagoen? –galdetu zuten gurasoek.


    —Ez, berak ere ez omen daki, berria da-eta –erantzun nien.


    —Bo! Sorpresa eman nahi dizuelako izango da... Guri ere ez digu horretaz ezer esan –aitak.


    —Dena dela, gauza asko eraman beharko duzu aste-pasa egiteko, motxila prestatuko dugu –amak.


    —Ez... Antza denez kanpamentuaren arduradunek ez dugula ezertxo ere behar adierazi dute. Ez hori bakarrik, bidaia egiteko ere ahal eta arroparik arinenak eramateko gomendatu dute –azaldu nuen.


    —Hau bai arraroa! Kanpamentua beharrean hotela izango da beraz –hots egin zuen amak.


    —Hobe horrela, egia esan. Badirudi konturatu direla gurasooi jantziak eta gainerakoak prestatzeak neke handia dakarkigula! –esan zuen aitak pozaren pozez.


    —Eta joateko, autobusez eramango zaituztete? –ama berriro galdezka.


    —Ez dakit, astelehen goizean 8etan Barrenkale Barrenako aireportuan egon gaitezen esan digute.


    —“Barrenkale Barrenako aireportuan”? Hori bai barregarria, kale hori ezin estuagoa da-eta! –amak.


    —Taberna berriren bat izango da, kale horretan egunero zabaltzen dute baten bat... –esan zuen aitak, kale hura tabernaz gainezka baitzegoen eta jendea erruz ibiltzen zen baso-erditan zein goizaldeko ordu txikietan parrandan.


    Niri ere oso arraroa iruditu zitzaidan dena: ez genekien nora joango ginen, dohainik zen, ez zen motxilarik ez ezer eraman behar... Hala ere, misterioz eta sorpresaz inguratuta abentura askoz handiagoa izango zela pentsatu nuen. Ezezagunaren lilura!

